
Duela gutxi Parisen klima-aldaketaren gainean aurkeztutakoak lurrikara baten modura azkar zabaltzen ari omen dira gizartearen maila guztietan. Baina astindu horiek ez dira geologikoak izan, eta ez dute oraindik ere jendea ikararen ikaraz kalera ateratzen. Kalera atera zituen, bai, lehengo astelehenean seiko magnitudeko seismo batek Portugal eta Espainiako hegoaldeko hainbat herri eta hiritako biztanleak. Lurrikarak sorburua Azores-Gibraltar izeneko faila garrantzitsuan izan zuen, Iberiar Penintsulatik 250 km ingurura. Magnitude handikoa izan zen, baina urrun eta jatorri sakonekoa, eta ez zuen ondorio gaiztorik eragin. 

Faila hori Eurasia eta Afrikako plaka nagusien muga da, hain zuzen ere, eta bertan oso lurrikara bortitzak gerta daitezke. Ezagutzen den indartsuena 1755eko azaroaren batean gertatu zen, Santu Guztien eguneko goizeko bederatziak eta hogeian, jende asko elizetan meza entzuten ari zen unean. Hiri askotan eragin zuen kaltea baina, txikizioa benetan izugarria izan zen Lisboan. Lurrikarak bederatziko magnitudea hartu zuen eta hiru eta sei minutu artean iraun. Denbora horretan Lisboako eliza nagusi gehienak erori edo kaltetu ziren, milaka lagun bertan lurperatuz. Segidan sute izugarriak piztu ziren hiri osoan eta bizirik atera ziren askok kostaldera jo zuten, babes bila. Bertan ikusi zuten itsasoa ere atzera eginda; itsasontzi txiki eta handiak, txalupak eta galeoiak, alde batera etzanda, hildako animaliak bailiran. Berrogei minutu geroago, hogei metroko tsunamiak izugarrizko indarrez eta sinistu ezineko abiaduran iritsi ziren kostaldera, eta bertan babes hartutakoek ihes egiteko ezer ezin izan zuten egin. Guztira, 90.000 lagunetik gora hil ziren. 

Lurrikara, jakina, Iberiar Penintsula osoan sentitu zen, eta kalte handiak eragin zituen. Esaterako, Valladolideko katedraleko dorre bat lurrera jauzi zen, eta tsunamiek Cadizeko harresiak hautsi eta uholde ikaragarriak eragin zituzten. Iberiar Penintsulara ez ezik, eraginak munduko toki askotara barreiatu ziren. 

Lurrikarak Portugalgo errege familia ez harrapatzea kasualitatea izan zen, goizeko lehen ordutan meza entzun ondoren, jaieguna mendian igarotzera joan baitziren. Erregea salbatu bai, baina gorputzean sartu zitzaion ikara izugarria izan zen, eta hil arte kanpadendetan bizi izan zen. Salbatu zen lehen ministroa ere, eta bere gain hartu zuen suntsitutakoa berrerkitzeko ardura. Baina, gizon jantzia izanda, lurrikaren nondik norakoak zehazki jakin nahi izan zituen, eta Portugal osoko parrokietara inkestak bidali zituen datu eske; zenbat iraun zuen lurrikara nagusiak, animalien portaera lurrikara aurretik, ur-putzuetako maila aldaketak... Datu horiek jaso eta gorde zituen era sistematiko batean, inoiz aurretik egin ez zen legez, eta sismologia modernoari jaiotza eman zion. 

Baina lurrikara honen ondorioek garaiko pentsamendua bera ere astindu zuten. Portugal katolikoa zen oso, eta ezin zen ulertu zergatik Jainkoak bidali zuen holako hondamendia. Inork, beraz, ezin izan zuen aurreikusi zetorren lurrikara. Berdin segitzen dugu orain lurrikarekin. Egin dira aurrerapen txikiak iragarpenean, baina bide luzea geratzen zaigu. Izan ere, iragarpena da zientziak ahulen duen arloetako bat. Berdin, klimarekin. Egun hauetan hedabideetan ikus dezakegu klimaren aldaketaren ondorioz tenperatura honenbeste eta horrenbeste igo daitekeela hemen eta han, lehorteak eta euriteak horrela eta hala bana daitezkeela, urakanak honenbeste indartu eta abar luze bat, baina ziurgabetasuna handia da. Hala ere, Lurraren azalean pilatzen diren estresek lurrikara geologikoak sortzen dituzten bezala, gizakion jarduerek ere klimaren sistemaren gainean estres handiak metatzen dituzte. Ezin dugu zehatz aurreikusi ondorioak noiz eta nola etorriko diren, baina, lurrikarak bezala, etorri etorriko dira. Ondorioak aurreikusten baino gehiago, estresak ahalik eta txikienak izaten saiatu behar dugu. Prebentzioa da bidea. Horrek gure ohitura modernoen gaineko astindua eskatzen du. Lurrikarak oraingoan epizentroa erakundeetan behar du izan. Bertan kontzientziazioaren eta eginbeharrekoen uhinak sortu eta gizartearen eremu guztietara zabaldu behar dira lehenbailehen. Jar ditzagun indarrak, beraz, neurriak hartzen, aurreikuspenak igarleentzat utzita, ezen klima aldatu aldatzen ari baita, eta txarrerako. 

